
Xülasə. Tədqiqat işində Big Data 
iqtisadiyyatı sahəsində mövcud olan hüquqi 
problemlər araşdırılır. Bu sahənin 
tənzimlənməsini zəruri edən səbəblər 
müəyyyən edilir. Big Data-nın hüquqi statusu, 
bu sahənin tənzimlənməsi sahəsində 
beynəlxalq təcrübə, mövcud yanaşmalar 
analiz olunur. Verilənlərin iqtisadi aktiv kimi 
tanınması, qlobal mübadiləsi, Big Data 
fəaliyyəti sahəsində inhisarçı fəaliyyətin 
qarşısının alınması problemləri şərh edilir. 
Göstərilən problemlərin aradan qaldırılması, 
müvafiq sahənin normativ-hüquqi bazasının 
möhkəmləndirilməsi, effektli tənzimlənməsi 
üçün təkliflər irəli sürülür.  
Açar sözlər: Big Data, böyük verilənlər, Big 
Data iqtisadiyyatı, Big Data analitikası, Big 
Data-nın tənzimlənməsi. 

Problems of regulatıon of Bıg Data 
economy 
Summary. The study examines the existing 
legal problems in the field of big data 
economics. The reasons for the need to 
regulate this area are identified. The legal 
status of Big Data, international experience 
and existing approaches to regulating this 
area are analyzed. The problems of 
recognizing data as an economic asset, global 
data exchange, prevention of monopolistic 
activities in the field of big data are 
explained. Proposals are being put forward to 
eliminate these problems, strengthen the 
regulatory framework, and effectively 
regulate the relevant industry. 
Keywords: Big Data, Big Data economy, Big 
Data analytics, Big Data regulation. 

Giriş. IV sənaye inqilabının baş verməsi 
nəticəsində kiber-fiziki sistemlərin meydana 
gəlməsi, sürətli rəqəmsallaşma və inkişaf 
edən intellektual analiz texnologiyaları 
hesabına iqtisadiyyatda Big Data kimi yeni 
iqtisadi fəaliyyət növü meydana gəlmişdir. 
Müasir texnologiyalar verilənlərin 

toplanması, emalı, istifadəsi, saxlanması, 
ötürülməsi, mühafizəsi sahəsində imkanları 
hədsiz dərəcədə genişləndirmişdir. Bütün 
bunlar Big Data fəaliyyəti ilə bağlı təşkilati-
hüquqi, iqtisadi, kommersiya xarakterli bir 
sıra münasibətlər yaratmışdır. Elektron dövlət 
mühitində, innovativ iqtisadi fəaliyyət 
sahələrində, ənənəvi sahələrin 
modernləşdirilməsində Big Data analitikasını 
tətbiq etmədən ciddi uğur qazanmaq mümkün 
deyil.  

Artıq Big Data analitikası IV sənaye 
inqilabının əsas trendlərindən biri olaraq, 
ayrıca iqtisadi fəaliyyət sahəsi kimi 
formalaşmaqda, inkişaf etməkdədir. Dünyanın 
bütün qabaqcıl dövlətləri bu sahənin 
inkişafına xüsusi diqqət yetirir, bunun üçün 
strategiyalar, proqramlar hazırlayıb həyata 
keçirirlər. Bu sahənin normal fəliyyəti və 
inkişafı üçün ən vacib şərtlərdən biri zəruri 
ekosistemin yaradılmasıdır. Müvafiq 
ekosistemin ən vacib elementlərindən biri də 
Big Data fəaliyyəti üçün hüquqi çərçivələrin 
müəyyən edilməsi, bu sahəyə effektli dövlət 
nəzarətinin həyata keçirilməsi üçün 
qanunvericilik bazasının formalaşdırılmasıdır.   

Big Data iqtisadiyyatının xüsusiyyət-
ləri və üstünlükləri. Big Data iqtisadiyyatı 
dedikdə, emal edilməmiş verilənlərdən əldə 
edilən rəqəmsal verilənlərin həm əmtəə, həm 
də xidmət kimi mübadilə edildiyi iqtisadi 
fəaliyyət sahəsi başa düşülür. Bu iqtisadiyyat 
özündə rəqəmsal texnologiyalar vasittəsi ilə 
verilənlərin yaradılması, toplanması, 
saxlanması, emalı, yayılması, analizi, 
çatdırılması və istifadəsini cəmləşdirir. Son 
illər Big Data analitikasının inkişafına təkan 
verən əsas amil onlayn fəallıq nəticəsində 
generasiya olunan verilənlərin rəngarəngliyi 
və artan həcmidir [1].  

Big Data analitikası elektron dövlətin 
formalaşdırılması və effektli idarə edilməsi, 
vətəndaşlarla çevik qarşlıqlı əlaqələrin 
qurulması, vətəndaş mümnuniyyətinin təmin 

edilməsi üçün də mühüm vasitədir. 
İnformasiya texnologiyalarının sürətli inkişafı 
dövlətin üzərinə böyük həcmdə verilənlərdən 
istifadənin asanlaşdırılması və rəqəmsal 
transformasiyalar üçün çoxşaxəli 
platformaların tətbiqini zəruri edir. E-dövlət 
platformasında Big Data-nın imkanlarından 
səmərəli istifadə məqsədləri sosial şəbəkələr, 
elektron iştirak vasitələri və açıq verilənlərin 
yeni modelləri kimi müasir texnologiyalara 
tələbatı artırır. Big Data analitikası hesabına 
dövlət idarəetməsinin bütün sahələrində - 
təhlükəsizlik, müdafiə, hüquq-mühafizə, 
iqtisadiyyat, kənd təsərrüfatı, təhsil, səhiyyə, 
sosial təminat, ekologiya, nəqliyyat, rabitə 
sferalarına uğurlu siyasətin həyata 
keçirilməsi, optimal qərarların qəbul edilməsi 
üçün yeni imkanlar açılır. Elektron dövlətin 
bütün sferaları üzrə daha etibarlı, operativ 
onlayn informasiyanın əldə edilməsi, ayrı-ayrı 
fəaliyyət sahələri üzrə göstərilən xidmətlərin 
real zaman rejimində izlənilməsi imkanları 
Big Data analitikasının effektivliyini artıran 
amillərdir [2, 3].  

Lakin elektron dövlət mühitində Big 
Data texnologiyalarından səmərəli istifadə 
etmək üçün rəqəmsal aktivlərin idarə     
edilməsi  - onların əldə edilməsi, yayılması, 
arxivləşdirilməsi, mühafizəsi, konfidensial-
lığının qorunması və s. kimi məsələlər həll 
edilməlidir.  

Müxtəlif mənbələrdən yüksək templərlə 
əhəmiyyətli həcmdə verilənlərin toplanması 
və analiz edilməsi imkanları onlayn 
fəaliyyətin geniş spektli biznes modellərinə 
əsaslanır. Məsələn, Big Data analitikası 
səhiyyə, nəqliyyat, ictimai iaşə üçün yeni 
əmtəə və xidmətlərin hazırlanmasında mühüm 
rol oynayır. Big Data həmçinin süni intellekt 
tətbiqlərinin işlənməsi üçün çox 
əhəmiyyətlidir. Bir çox onlayn xidmətlər üçün 
gəlirlər istehlakçılardan əldə edilən 
verilənlərin toplanması və analizinə əsasən 
fərdiləşdirilmiş xidmətlərin və reklamveri-
cilərə potensial müştəriləri daha dəqiq 
hədəfləmək imkanlarının təklif edilməsi ilə 
bağlıdır. Böyük həcmdə və mürəkkəb 
verilənlər dəstinin toplanması, emalı, analizi, 
saxlanması və kombinasiyası rəqabət 

üstünlüyü üçün mühüm və bəzən həlledici rol 
oynayır [3].  

Big Data analitikası vasitəsi ilə müxtəlif 
fəaliyyət sahələrində qanunauyğunluqları 
daha asan şəkildə müəyyən etmək, maraqlı 
tərəflərin gələcək davranışlarını daha dəqiq 
şəkildə proqnozlaşdırmaq mümkündür. Real 
zaman rejimində Big Data analitikası 
tərəfindən dəstəklənən qərarlar 
avtomatlaşdırılmış proqram təminatını tətbiq 
etməklə daha çevik şəkildə qəbul olunur.  

Big Data analitikası istehsal və logistika 
proseslərinin optimallaşdırılması üçün daha 
faydalıdır. Bu sahələrdə, demək olar ki, hər 
bir maşın və qurğu, sensor, kamera və GPS-
ötürücülərin kombinasiyası ilə təchiz 
edilmişdir. Böyük həcmli verilənlərin analizi 
tamamilə yeni bir istehsal strukturunu 
yaratmağa imkan verir: proseslər daha çevik 
və əhatəli olur. Bu da, resurslara və xərclərə 
qənaət etməyə gətirib çıxarır.  

Müştərilər haqqında məlumatların 
toplanması və analizi şirkətlərə imkan verir 
ki, onların nəyə üstünlük vermələri və 
davranışları haqqında aydın təsəvvürlərə 
malik olsunlar. Bu cür təsəvvürlərin olması 
isə istehlakçılara fərdiləşdirilmiş məhsul və 
xidmət təklif etməyə imkan verir. Marketinq 
strategiyalarını kommunikasiyalar, reklamlar, 
qiymət siyasəti və ödəniş üsulları vasitəsi ilə 
fərdiləşdirmək mümkündür. Hətta 
müştərilərin İnternet vasitəsi ilə əldə etdikləri 
malları qaytara bilmələri ehtimalını 
qiymətləndirmək üçün də onları 
profilləşdirmək də olar [4, 5]. 

Big Data iqtisadiyyatının tənzimlən-
məsini zəruri edən səbəblər. Big Data-nın 
qeyd edilən imkanları ilə yanaşı insanlar və 
cəmiyyət üçün bir sıra riskləıri də mövcuddur. 
Müştərilərin davranışlarının və fəaliyyətinin 
izlənməsi onların şəxsi həyatının 
toxunulmazlığı hüququnu poza bilər. İctimai 
həyatda, şəxsi mənzildə və xüsusən, rəqəmsal 
mühitdə insanların, demək olar ki, öz ünsiyyət 
və davranışlarının konfidensiallığını 
qorumaları mümkün deyil. Çünki hər yerdə 
sensorlar, kameralar, GPS sistemləri 
quraşdırılıb və həmin qurğular vasitəsi ilə 
insanlar fasiləsiz olaraq izlənilir. Şəxsi 
həyatının toxunulmazlığı BMT-nin İnsan 



Hüquqları Bəyannaməsində, Mülki və siyasi 
hüquqlar haqqında Beynəlxalq Paktda və 
digər beynəlxalq və regional müqavilələrdə 
təsbit olunan əsas insan hüquqlarından biridir 
[6].  

Müştəri məlumatlarının profilləşdirmə 
və qiymətləndirmə üçün istifadəsi son 
nəticədə qiymət, ödəmə şərtləri və onlayn 
satış kimi rəqəmsal xidmətlərlə əlaqədar 
vətəndaşlar arasında diskriminasiyanın, sosial 
bərabərsizliyin yaranmasına gətirib çıxarır. 
Beləliklə, daha zəif və həssas sosial qruplar 
bundan zərər çəkə bilərlər.  

Bizim iqtisadi həyatımız getdikcə daha 
çox insanın iştirakı olmadan, süni intellekt 
texnologiyaları tərəfindən qəbul edilən 
qərarlardan asılı olmağa başlayır. Həmin 
qərarlar bəzən şəxiyyətlərin iqtisadi və sosial 
mənafelərinə təsir edən nəticələrə səbəb ola 
bilər.  Buna görə dəintellektual proqramlar 
vasitəsi ilə qəbul edilən bu cür yanlış 
qərarlara, proqram təmainatlarında baş verən 
xətalara görə məsuliyyət normaları müəyyən 
edilməlidir.  

Avtomatlaşdırılmış qərarların qəbulu 
insan biliklərinin və davranışlarının, 
müstəqilliyinin itirilməsinə səbəb ola bilər. 
Bu da, öz növbəsində, manipulyasiya, fərdi 
qərarların verilməsində heterenomiyaya və 
asılılığı istismarına yol aça bilər. Ayrı-ayrı 
şəxslərə münasibətdə manipulyasiyaların 
edilməsi şirkətlərin kommersiya maraqları ilə 
əlaqəlidir və istehlakçının alış haqqında 
qərarlarının dəyişdirilməsinə yönəlib. Lakin 
bu cür manipulyasiyaları təkcə kommersiya 
deyil, həm də siyasi məqsədlər üçün də edilə 
bilər. Məsələn, vətəndaşların səsvermə ilə 
bağlı qərarlarına təsir göstərə bilər.  

2016-cı ildə ABŞ-ın Federal Ticarət 
Komissiyası Big Data ilə bağlı hesabat dərc 
etmişdir [7]. Hesabatda qeyd edilir ki, Big 
Data-dan istifadə aztəminatlı insanlara ziyan 
vura bilər. Yəni onları kreditləşmədən və 
işədüzəlmədən məhrum edə bilər.  

Həmin il Almaniyanın antiinhisar 
qurumu da analoji hesabat yaymışdır [8]. 
Həmin hesabatda bazar hökmranlığını 
istehlakçıların bir neçə fiziki xətt üzrə işləmə 
imkanlarının məhdud olmasını nəzərə alaraq 
qiymətləndirilməli olduğu vurğulanır. 

İmkanların və risklərin müqayisəsi 
aydın şəkildə göstərir ki, insanların şəxsi 
həyatının toxunulmazlığının təmin edilməsi, 
sosial bərabərsizliyə yol verilməməsi, zəif və 
həssas sosial təbəqənin müdafiəsi, 
inhisarçılığın qarşısının alınması, sağlam 
rəqabət mühitinin yaradılması üçün Big Data 
fəaliyyətinin tənzimlənməsi zəruridir. 
Tənzimələmə zərurəti, ilk növbədə, ona görə 
meydana çıxır ki, Big Data-dan istifadənin 
üstünlükləri və riskləri cəmiyyətdə 
asimmetrik şəkildə paylanır. Böyük həcmli 
verilənlər toplusunun analizi, əsasən, böyük, 
inhisarçı şirkətlərə mənfəət qazandırır, kiçik 
firmalar və fərdlər isə risk altında qalırlar. 
Müvafiq tənzimləmə rəqəmsal mühitdə 
vətəndaşların hüquqlarının 
genişləndirilməsinə və təhlükəsizliyinin 
etibarlı şəkildə təmin olunmasına 
yönəlməlidir. Tənzimləmə həmçinin insanın 
sadə Big Data obyektinə çevrilməsinə yönələn 
deqradasiyasının qarşısını almalı, onun 
intellektual və sosial müstəqilliyini təmin 
etməlidir.  

Big Data-nın hüquqi statusunun 
müəyyən edilməsi problemləri. Big Data-nın 
hüquqi statusu ilə bağlı vahid yanaşma 
mövcud deyil. Müxtəlif beynəlxalq, regional 
və milli normativ-hüquqi sənədlərdə bu 
anlayış fərqli şəkildə izah edilir. Aşağıda 
onlardan bir neçəsi nəzərdən keçirilir [9]: 

Avropa Komissiyasının verdiyi tərif 
belədir: “Böyük verilənlərə informasiyanın 
eksponensial artımı, əlyetərliliyi və 
avtomatlaşdırılmış istifadə imkanı kimi 
xüsusiyyətlər aiddir. Burada dövlətlər, 
korporasiyalar və digər böyük qurumlar 
tərəfindən təşkil edilən nəhəg verilənlər 
bazasının təşkili, daha sonra kompüter 
alqoritmlərindən istifadə etməklə hərtərəfli 
analizə cəlb edilməsi məsələləri nəzərdə 
tutulur. Böyük verilənlərdən ümumi 
tendensiyaları və korrelyasiyaları müəyyən 
etmək, həmçinin birbaşa insanlara təsir etmək 
üçün emal edilə bilər”.  

Telekommunikasiya sahəsində məlumat-
ların qorunması üzrə beynəlxalq işçi qrupu bu 
tərifə əsaslanır: “Big data – informasiyanın 
geniş əlyetərlilik və avtomatlaşdırılmış 
istifadə imkanını əks etdirən termindir. Bu, 



dövlət orqanları, korporasiyalar və digər 
böyük qurumlar tərəfindən nəzarət edilən, 
alqoritmlərin tətbiqinə əsaslanana hərtərəfli 
analizə məruz qalan nəhəng həcmli rəqəmsal 
informasiya toplusuna aiddir. Böyük 
verilənlərdən ümumi tendensiyaları və 
korrelyasiyaları müəyyən etmək, həmçinin 
birbaşa insanlara təsir etmək üçün istifadə 
edilə bilər”.  

Bunlardan başqa, bir sıra dövlətlər Big 
Data-nın xüsusi tərifini veriblər [10]:  

Almaniyada Big Data “böyük və ya 
geterogen verilənlər toplusunun intellektual 
idarə olunması” kimi müəyyən edilir.  

Estoniyada Big Data “həcmi, məlumat 
mənbələrinin və formatlarının çoxluğu, emal 
sürəti” ilə xarakterizə olunur. 

Fransa Terminologiya və neologiya 
komissiyasının Big Data-ya verdiyi tərif 
belədir: Big Data “Analitik instrumentlər 
tələb edən böyük həcmdə strukturlaşdırılmış 
və ya strukturlaşdırılmamış məlumatlar 
toplusudur”.   

Hollandiya qanunvericiliyində Big Data 
bu cür xarakterizə olunur: “Big Data mümkün 
qədər böyük həcmdə məlumatların 
toplanması, onların böyük verilənlər 
bazalarında saxlanması, müxtəlif məqsədlər 
üçün toplanan məlumatların inteqrasiyası, 
korrelyasiyasının və yeni informasiyanın 
tapılması üçün alqoritmlərin tətbiqidir”. 

Yuxarıda təqdim edilən nümunələrdən 
göründüyü kimi, beynəlxalq və milli 
səviyyələrdə Big Data anlayışının hüquqi 
təsvirinə fərqli aspektlərdən yanaşılır. Lakin 
müxtəlif yanaşmların ümumi, ortaq nöqtələri, 
ideyaları da mövcuddur. Big Data 
fəaliyyətinin transmilli xarakter daşıdığını 
nəzərə alaraq, müvafiq anlayışın beynəlxalq 
statuslu unifikasiya olunmuş, vahid tərifinin 
müəyyən edilməsi zəruridir.  

Big Data sahəsində qanunvericilik və 
tənzimləmə. Big Data-nın hüquqi 
tənzimlənməsi məsələsi hazırda bütün 
dünyada aktual olan bir problemdir. İlk 
baxışdan, Big Data-nın tənzimlənməsi dövlət 
idarəetməsinin kiçik bir istiqaməti kimi 
görünsə də, onun innovativ sektorlara güclü 
iqtisadi təsiri bu sahənin tənzimlənməsi 
məsələsinin əhəmiyyətini artırır. Bütövlükdə, 

Big Data fəaliyyətini tənzimləyən 
qanunvericiliyin üç aspektini fərqləndirmək 
olar [9, 10]: 

1. Yurisdiksiya: İnternet və verilənlərin 
mübadiləsi coğrafi sərhədlər tanımır, ona görə 
də beynəlxalq (transsərhəd) tənzimlənmə 
zəruridir. Bu sahədə coğrafi məhdudiyyətlərin 
olmaması səbəbindən milli 
qanunvericiliklərin tətəbiqi effektli deyil. Bu 
baxımdan, verilənlərin mühafizəsi və 
çoxtərəfli nəzarətin həyata keçirilmısi üçün 
bütün milli subyektlərin maraqlarına cavab 
verən ümumi qanunvericiliyin müəyyən 
olunması daha uğurlu variant olardı. Lakin 
hazırda İnternetin beynəlxalq səviyyədə vahid 
tənziməmə mexanizmlərinin omaması, 
müvafiq yursdiksiya məsələlərinin qeyri-
müəyyənliyi  bu sahədə problemlər yaradır. 

2. Üfiqi universal yanaşma: verilənlərin 
mühafizəsi və onunla bağlı olan şəxsi həyatın 
toxunulmazlığının təmin edilməsi insan 
həyatının bütün sahələrinə təsir edən 
məsələdir. Bu baxımdan, verilənlərin 
toplanması, istifadəsi, saxlanması, ötürülməsi 
və mühafizəsi üçün ayrıca universal 
qanunvericiliyin formalaşdırılması zəruridir.  

3. Şaquli sektorial yanaşma: bütün 
sahələrə universal tətbiq oluna bilən üfiqi 
tənzimləməyə əlavə olaraq, ayrı-ayrı 
sektorlarda xüsusi tənzimləmə tələb edilir. 
Məsələn, fərdi məlumatların mühafizəsi 
maliyyə, səhiyyə, təhsil və digər sahələr üzrə 
xüsusi yanaşma tələb edə bilər.  

Tədqiqatlar göstərir ki, Big Data-nın 
təhlükələri, əsasən, iki istiqamətlə bağlıdır: 
Birincisi, şəxsi hayatın toxunulmazlığının və 
ya fərdi məlumatların qorunması hüququnun 
pozulması ilə bağlıdır. İkincisi, vətəndaşların 
diskriminasiyası və stiqmatizasiyası (vətəndaş 
haqqında mənfi rəyin, imicin 
formalaşdırılması) təhlükəsizidr.  

Dünyada Big Data-nın tənzimlənməsinə 
dair müxtəlif yanaşmalar mövcuddur [9, 11]. 
Bu yanaşmalar arasında üçü daha çox diqqəti 
çəkir. Şərti olaraq bu yanaşmaları Avropa, 
Amerika və Çin yanaşmaları kimi 
fərqləndirməık olar.  

Avropa yanaşması istifadəçi 
verilənlərinin sərt tənzimlənməsinə əsaslanır. 
28 may 2018-ci il tarixindən Avropa 



Birliyinin bütün ərazisində “Fərdi 
məlumatların qorunması üzrə ümumavropa 
qaydaları (GDPR)” qüvvədədir. Lakin  
müvafiq qaydalar vətəndaşların müvafiq 
hüquqlarının mühafizəsini gücləndirsə də, bu 
sahədə iqtisadi fəaliyyəti məhdudlaşdırır. 
Avropa Komissiyasının qiymətləndirmələrinə 
görə, GDPR-in tətbiqi nəticəsində Avropa 
Birliyi hər il rəqəmsal iqtisadiyyatın 
reallaşdırılmayan potensialı 450 milyard avro 
təşkil edir.  

Amerika yanaşması verilənlərin 
dövriyyəsi ilə bağlı bazar mexanizmləırini 
dəstəkləyir. Bu da ABŞ-ın iqtisadiyyatında, 
ÜDM-də xüsusi çəkisi olan innovasiyaların 
sürətli inkişafını şərtləndirir. 2019-cu ilin 
yekunlarına görə, ölkənin bu bazardan əldə 
etdiyi gəlirlər 88 milyar dollar təşkil edib.  

Çin yanaşması milli maraqlar rejiminin 
tətbiqinə əsaslanır. Nəticədə milli şirkətlərə 
məxsus informasiyanın mühafizəsi biznes 
qurumlarına və dövlətə innovasiya xidmətləri 
və sistemlərini tətbiq etməyə imkan verir. 

Verilənlərin iqtisadi aktiv kimi təsbit 
edilməsi problemləri. Tarixən iqtisadiyyatı, 
ticarəti tənzimləyən qanunvericilik aktivlərə 
yönəlib. Həmin aktivlər əmlak, əmtəə, 
xidmət, yaxud müxtəlif hüquqlardan 
(səhmlər, müqavilə hüququ, intellektual 
mülkiyyət hüququ, lisenziyalar və s.) ibarət 
olub. Amma Big Data fəaliyyətini, 
iqtisadiyyatını ənənəvi qaydada tənzimləmək 
mümkün deyil. İlk növbədə, ona görə ki, 
mövcud qanunvericilik verilənləri əmlak, 
əmtəə, hüquq obyekti, yaxud xidmət kimi 
klassifikasiya etmir. Ənənəvi qanunvericilik 
verilənlərə, sadəcə, istənilən formada, 
istənilən daşıyıcıya yazılmış informasiya kimi 
baxır [9].  

Artıq dünyanın bir sıra ölkələrində Big 
Data iqtisadiyyatı maraqlı tərəfləri – 
istehlakçıları, istehsalçıları və müvafiq dövlət 
orqanlarını narahat etməyə başlayır. Burada 
əsas narahatlıqlar ondan ibarətdir ki, mövcud 
qanunvericilikdə bu yeni iqtisadi fəaliyyət 
sahəsi ilə bağlı qeyri-müəyyənliklər 
mövcuddur. Həmin qeyri-müəyyənliklər 
həmin sahədə innovasiyalara, inkişafa, 
istehlakçıların mühafizəsinə və digər əsas 
hüquqların təmin olunmasına mane ola bilər.  

Qlobal Big Data bazarında 
verilənlərlə bağlı münasibətlərin 
tənzimlənməsi problemləri. Bir çox 
transmilli şirkətlər öz müştəriləri haqqında 
verilənləri milli sərhədləri aşan qlobal 
şəbəkələrdə saxlayırlar. Bəzi dövlətlər 
verilənlərin lokallaşdırılması haqqında qanun 
qəbul ediblər. Həmin qanunlar şirkətlərin öz 
vətəndaşları haqqında fərdi məlumatları ölkə 
daxilində saxlamalarını və hətta başqa 
ölkələrə ötürülməsinin məhdudlaşdırılmasını 
nəzərdə tutur. Lokallaşdırma haqqında 
qanunlar bəzi konseptual məsələləri 
aktuallaşdırır [10, 12, 13]: 

Proteksionizm: Verilənlərin sərbəst və 
maneəsiz istifadəsi rəqəmsal iqtisadiyyatın 
inkişafına xidmət edir. Verilənlərin xarici 
ölkədə toplanması, ötürülməsi və saxlanması 
xərclərinin artırılması və ya 
məhdudlaşdırılması bu inkişafa mane ola 
bilər. Lokallaşdırma verilənlərdən intensiv 
istifadə edən şirkətlərə ciddi ziyan vura bilər.  

Suverenlik: lokallaşdırma tələbləri 
dövlətlərə öz vətəndaşlarının fərdi 
məlumatları üzərində suverenlik əldə etməyə 
imkan verir. Bəzi milli yurisdiksiyalar xarici 
xüsusi xidmət orqanları tərəfindən 
vətəndaşlarının fərdi məlumatlarının gizli 
müşahidə edilməsindən ehtiyatlanaraq, 
onların şəxsi toxunulmazlığına diqqəti artırır, 
bunun üçün daha sərt qanunlar qəbul edirlər. 
Verilənlərin lokallaşdırılması da həmin 
səylərin bir hissəsi olmaqla, milli hökumətlərə 
vətəndaşlarının fərdi məlumatlarına daha 
yaxşı nəzarət etməyə imkan verir.  

Kiberrisklər: verilənlərin lokallaşdırıl-
ması haqqında qanunlar verilənlərin müxtəlif 
ölkələrdə saxlanmasının qarşısını almaqla, 
kibertəhlükəsizlik və milli təhlükəsizlik 
risklərini artıra və ya azalda bilər. Belə ki, 
fərdi məlumatların əldə edilməsi qanuni yolla 
məhdudlaşdırıldıqda, onları qanunsuz yollarla 
əldə etmək cəhləri – kiberhücumlar arta bilər. 
Eyni zamanda, maliyyə xidmətləri, tibbi 
xidmətlər, enerji paylanması kimi xidmətlərlə 
bağlı verilənlər milli infrastruktur 
obyektlərinə aid olmaqla lokal şəkildə 
qorunarsa, bu, milli hökumətlərə daha asan 
başa gələr. 



Big Data iqtisadiyyatı sahəsində 
inhisarçı fəaliyyətin qarşısının alınması 
problemləri. Big Data ilə bağlı meydana 
çıxan iqtisadi, kommersiya xarakterli 
suallardan biri də dünya iqtisadiyyatında 
rəqabət, antiinhisar məsələləri ilə bağlıdır.  

Süni intellekt, maşın təlimi və Əşyaların 
İnterneti Big Data analitikasını, demək olar 
ki, bütün iqtisadi fəaliyyət sahələrində 
mühüm faktora çevirir. Antiinhisar 
qanunvericiliyinin subyektləri – 
hüquqşünaslar, iqtisadçılar və agentliklər Big 
Data-nı antiinhisar qanunvericiliyi dilində 
müəyyən etməyə və analiz etməyə cəhd 
edirlər. Big Data iqtisadiyyatının potensialını 
tam şəkildə açmaq üçün antiinhisar 
qanunvericiliyi bazar hökmranlığından sui-
istifadənin qarşısını almalıdır. 

Verilənlər rəqabət üçün də böyük 
əhəmiyyət daşıyır. Məsələnin təhlükəli cəhəti 
odur ki, bəzi şirkətlər unikal verilənlər 
dəstindən rəqabətə mane olmaq və hətta 
inhisarçıya çevrilmək üçün istifadə edilə bilər. 
Şirkətlərin Big Data-ya əsaslanan biznes 
modellərindən istifadə etməklə əldə etdikləri 
böyük iqtisadi uğurlar bu təhlükələri daha da 
artırır.   

İqtisadiyyatın bütün sektorlarında 
olduğu kimi, Big Data iqtisadiyyatında da 
rəqabət haqqında ümumi qanun tətbiq olunur: 
qeyri-qanuni davranışa görə cəzalandırma və 
ya birləşməyə nəzarət yolu ilə.  

Big Data iqtisadiyyatının tənzimlənməsi 
sahəsində əsas problemlərdən biri 
verilənlərdən qeyri-bərabər istifadə, müvafiq 
bazarın inhisarlaşmasıdır. Bu sahədə 
tənzimləməni çətinləşdirən əsas 
problemlərdən biri odur ki, mövcud 
qanunvericilik aktları verilənləri qiymətli 
aktiv kimi tanımır. Məsələn, WhatsApp 
messencerinin Facebook şirkəti tərəfindən 
satın alınması faktını götürək. Antiinhisar 
qanunvericiliyinin bu alqı-satqını qadağan 
etməsi üçün WhatsApp-ın illik dövriyyəsi çox 
kiçikdir. Lakin məlumdur ki, Facebook  
şirkəti WhatsApp-ı satın almaq üçün 19 
milyard dolları real dövriyyə üçün deyil, onun 
1,5 milyard nəfərdən çox olan aktiv 
istifadəçiləri üçün ödəmişdir [14].  

Fransanın antiinhisar orqanı hesab edir 
ki, hətta şirkətlər ödənişsiz xidmətlər təqdim 
etsələr belə, onların Big  Data-ya malik 
olmaları bazar hökmranlığının mühüm ilkin 
mənbəyi ola bilər. Bu qurumun qənaətinə 
görə, xüsusən, həmin verilənlərdən yeni 
şirkətlərin bazara daxil olmalarının qarşısının 
alınması üçün istifadə edilərsə, bu, 
inhisarçılığın bariz nümunəsi sayılmalıdır 
[15].  

Müşahidələr göstərir ki, hazırda iri 
informasiya aqreqatorları (toplayıcıları) 
istifadəçilərdən əldə etdikləri məlumatları 
birlikdə inhisarlaşdırmaq istəyirlər. Bu sahədə 
effektli qanunvdericilik aktları mövcud 
olmadığına görə, həmin inhisarçılarla digər 
bazar iştirakçıları arasında bu cür 
informasiyanın toplanması və öz 
bizneslərində istifadəsi ilə əlaqədar yaranan 
qarşıdurmaların məhkəmə orqanları vasitəsi 
ilə həll olunmasına cəhdlər göstərilir. 
Müvafiq qanunvericilik aktlarının mövcud 
olmaması səbəbindən məhkəmələrin bu cür 
hallarla bağlı verdikləri qərarlar bir çox 
hallarda mübahisəli, qeyri-adekvat olur.  

Beləliklə, fərdi məlumatlar və 
antiinhisar qanunvericiliyi Big Data-nın 
tətbiqi ilə bağlı yaranan münasibətlərin 
tənzimlənməsi üçün müasir tələblərə cavab 
vermir. Ona görə də Big Data ilə bağlı ayrıca 
qanunların qəbuluna, həmçinin mövcud 
antiinhisar qanunvericiliyinə müvafiq 
dəyişikliklərin edilməsinə ehtiyac vardır.  

Nəticə. Beynəlxalq səviyyədə Big Data 
analitikası, iqtisadiyyatı üçün istifadə edilən 
verilənlərin, o cümlədən fərdi məlumatların 
mühafizəsi haqqında universal, çoxtərəfli 
müqavilələr mövcud deyil. Həmçinin bu 
sahədə beynəlxalq səviyyəli nəzarət qurumu 
yoxdur. Sadəcə, bu sahədə bir neçə 
beynəlxalq müqavilələr vardır ki, onlar da 
insan hüquqlarının, o cümlədən şəxsi həyatın 
toxunulmazlığının  təmin edilməsini, eləcə də, 
şəxsi keyfiyyətlərə görə insanların 
diskriminasiyasının qadağan olunmasını 
nəzərə tutur. 

Big Data iqtisadiyyatı ilə bağlı əsas 
problemlər sırasında fərdi məlumatları 
istifadə edilən vətəndaşların ictimai etimadı, 
verilənlərin hamı üçün əlyetərliliyi, onlardan 



birgə istifadə, verilənlərin etibarlı mühafizəsi 
məsələləridir. Eyni zamanda, dünya hüquq 
praktikasında hələlik verilənlərin iqtisadi 
aktiv kimi tanınmaması Big Data sahəsində 
inhisarçı fəaliyyətin qarşısının alınması üçün 
qanuni mexanizmlərin tətbiqinə imkan 
vermir. Big Data iqtisadiyyatının inkişafını 
ləngidən səbəblərdən biri də bəzi milli 
qanunvericilikdə verilənlərin qlobal məkanda 
mübadiləsini, alqı-satqısını məhdudlaşdıran 
normaların müəyyən edilməsidir.  

Big Data iqtisadiyyatının tənzimlənməsi 
sahəsindəki qeyd edilən boşluqları mövcud 
qanunvericilik vasitəsi ilə aradan qaldırmaq 
mümkün deyil. Həmin boşluqların aradan 
qaldırılması, insanların öz fərdi 
məlumatlarından səmərəli istifadə etmələri 
üçün Big Data ilə bağlı proseslərin əhatə 
etdiyi bütün sahələr üzrə ictimai 
münasibətlərin tənzimlənməsinə yeni 
fundamental yanaşma tələb edilir.  

